
De occultis et manifestis
Ms. Paris, BnF, lat. 7337, s. xv, pp. 1-9

[p. 1a]

Incipit De occultis et manifestis artium et medicine doctoris, Liber Intelligentiarum, Antonii de Monte Ulmi

[Prooemium]

[1] In scibilibus minimum est quod creature infime speculantur, quoniam eorum que ignoramus minima pars est que scimus. Quid equidem scimus?  Quid nature in hoc mundo cognoscimus, quia nobis impossibilis est veritas certissima rerum?  Et si quis in hoc evo plura scire videtur quasi cecus duce baculo transit, verum alios cecos ducit ad trigha.  Unde rectificat
 medicus, legista opinatur, suadet rethoricus, certificat
 notarius, fideiurat mercator: unusquisque huius mundi vitam ducit, miserrimam tandem finit.  Unde veniat et quis sit et qua vadat ignorat. Sed, ut quandam servitutis viam vivere videamur, motori primo conemur assimilari, ideo docet in scibilibus aliquid contemplari.  Nam homo speculans Dei amantissimus esse videtur, ut a patre philosophie Aristotile patet Ethicorum .10. Et docet speculari in scibilibus negociorum nobilium, quoniam, ut ipse asserit, melius est scire de rebus nobilibus parum quam de vilibus multum.

[2] Ipse equidem Intelligentie substantie nobiles in scientia ac nobilitate create consistunt. Unde decet merito de eis sepissime contemplari iuxta modulum et nature discursum, quia si non tam lucide saltim confuse prout humane nature possibile est scire, contemplari debemus ut perfectiores et cum maiori scientia vitam aliam habeamus. 

[3] Ideo tradere institui universales canones prout parti theorice attestatur.  In secunda vero parte tractandum de operationibus occultis Intelligentiarum ut de ymaginibus, brevibus, et hiis consimilibus.  In tertia vero parte tractabitur de operationibus ipsarum manifestis prout apparent virginitati etc.  In quarta vero parte et ultima tractabitur de hiis que spectabunt ad illos qui extra virginitatem sunt positi.  Imponam, posita parte theorica, introductorium partium sequentium.  Et quia liber iste erit de occultis et manifestis, ideo hoc titulo debet appellari.

Capitulum primum: de locis <et> constellationibus sub quibus hec Intelligentie consistunt.
[1] <Q>uoniam locus natura locata est prior, merito de ipsarum locis sub celis est primo tractandum. [p. 1b] Et quia celum, secundum astrologos, est in partes quattuor principales divisum, ut sunt quatuor cardinalia signa: ut Aries, cum triplicitate ignea, signum equinoxiale vernale in oriente; Libra, cum duobus sociis signis nature eiusdem, in occidente; Capricornus, cum terreis signis, in meridie; Cancer, cum aqueis, in aquilone; unde hec quatuor loca celi mundi partes quatuor designant.

[2] Sub hiis quatuor partibus principalibus celi, quatuor principales Intelligentiarum ordines sunt.  Et secundum quod hec signa et hec partes diversas influentias conducunt in inferioribus, ita diversas operationes hii ordines in istis inferioribus procurare conantur.  Nam alia est operatio illius qui Oriens appellatur
, in parte orientali consistens, et cum auxilio influxuum
 operatur quasi altius sibi oppositi.  Licet indifferenter unusquisque talium ordinum Intelligentiarum creata inclinare conetur, tamen scientiasque speciales et proprias operationes habet, unde aliud est officium deputatum ipsorum ad luxuriam, aliud gule etc. 

[3] Ex hoc infero correlarie
 causam exorcismatum in quadriviis specialiter et triviis locis: quam propter convenientiam et solitudinem loci ad loca ipsarum
 sub celis; per modum quadrivii se habent, ut patet in Principiis astrologie respiciendo signa predicta in zodiaco. 

[4] Hic posset aliquis dubitare in quatuor. Primum, quare, cum iste Intelligentie indifferenter agere possint, que sub quatuor
 signis cardinalibus et constellationibus quis dixit, consistunt?  Secundum, quomodo est nobis duobus vel tribus vel pluribus gratia exempli stantibus eque propinquiis dispositis eque bene in organis sensuum cum avertentia animarum nostrarum et cum medio ita bene disposito, unus nostrum percipiet naturas et multas evidencias videbit ipsarum alter vero nihil audiet neque videbit?  Quod videtur contra Philosophum 2°De anima quia dispositio medii et bonitas organi in debita distantia cum advertentia anime et obiecti in debita quantitate causat
 sensationem
 Tertium, quare magis apparet virginibus et non pollutis de proximo quam corruptis et inmundis?  Quartum quare magis in aquis et in corporibus magis densis
 et tersis et transparentibus quam non ita densis se manifestant?

[5] Ad primum respondeo quia in operationibus talium Intelligentiarum dispositio celorum requiritur.  Causa est quoniam ista scientifica et sapientissima atque principissima Intelligentia per eius scientiam et industriam sacri influxus celorum nostra corpora animata inclinat
 aliquando [p. 2a] ad bonum aliquando ad malum.  Ut igitur levius humanum genus decipere possit, suos certos principes ordinavit, qui proprietatem habent ad officium consimile ad proprietatem et influxum alicuius partis celestis ad hoc: deducta tali qualitate a parte celesti in creatis; que creata inclinant; et levius possunt cum sua operatione consimili creata decipere, ut Fornifer cuius luxurie est officium sub signis et stellis Veneris.  Quando igitur influxus venerei recipiuntur in nobis, inclinamur ab ipsis, unde ipsi cum tali influxu levius suum effectum potuerunt operari.  Et sic arbitreris de aliis influxibus dictantibus alias inclinationes sub quibus maxime suas proprietates operantur.

[6] Et nota quod, sicut ista puncta principalia ad invicem contrariantur et contrarios influxus in nobis ostendunt, ita sub ipsis permanent que officia habent contraria et opposita.  Ex hoc infertur: cum ab aliquo exorcizatore fiet exorcisma ad aliquas partes principales quatuor mundi—ut sunt principalia quatuor signa—unde ipse Intelligentie apparebunt
 cum tumultu et furore; et in hoc multiplex potest reddi causa. Primo quia ex quo sunt oppositorum officiorum et contrariorum operationum et diversorum influxuum, cum debeant eis esse simul, repugnant.  Secunda causa fidelis est quam potissimum: credo quod displicet eis constringi
 virtute divina et etiam a nobis, que ubi se perceperint quod fuissent divini si fuissent in gradibus divinis et nunc tamquam a servis suis videntur constringi.
   Unde exorcizator cum vult effugere impetum et terrorem, non vocet principiores ipsorum diversorum influxuum, admittendo ipsas et aliquas ipsarum collaterales ex partibus diversis.  Et quamvis unaqueque Intelligentia unius ordinis contrarietur unicuique Intelligentie ordinis oppositi, tamen non valent nec sciunt tantum impetum inducere sicut earum principiores.

[7] Nota etiam quod signa ignea que dominantur in oriente sunt nobiliora et nobilis influxus, ita Intelligentie ipsorum sunt altioris gradus quam Intelligentie aliorum signorum; et placabilius et citius apparent, nec cum tanto furore, et pulcriori forma.  Et citius constringuntur ab exorcizatore in ornatu veste ignita, hoc etiam ascendente aliquo illorum signorum secundum officium quod queris, debitis
 planetis predominantibus, ut debent hec et alia convenire.  Que puncta et que hore et tempora?  Horas nunc taceo [p. 2b], propter indignos ne cadant
 in animarum discrimen; et hoc alibi declaravi quia non est presentis speculationis nec ut facerem magnam digressionem.

[8] Ex hoc etiam causa reddi potest quare diverse sunt suffumigationes ipsarum Intelligentiarum: alie fetide, alie odorifere.  Causa est quoniam Capricornus est signum melancolicum, Saturni domus, et predominatur in parte meridiei, ut dictum est, et Saturnus cum ipso signo influit radium fetidum, unde Saturni suffumigatio est fetida; et gaudent domibus fetidis et per consequens consistunt in partibus meridiei. Tales Intelligentie requirunt suffumigationes Saturni ut sulfur et asa fetida.  Hec dico ratione influxuum Capricorni sub quibus operantur principes ipsius.  Et ideo, cum inmundi spiritus meridionales constringuntur in ampullis vel cristalis vel in aliis locis, debent servari in locis fetidis ut in fimo etc.  Non est autem sic de aliis Intelligentiis, quoniam orientales Intelligentie, propter nobilitatem signorum, gaudent mundicia et conservari in locis nitidis et in serico rubeo etc.  Ex hoc infertur
 correlarie
 quod, cum exorcizatores sub aliquo puncto et ascendente convenientibus illi ordini angelorum
 <operantur>, tunc aspectant ascendens aliquid et dispositionem; pleraque predominant alteri ordini et mutant se ad modum prout conveniunt alteri ordini et sic de aliis.  Nec simul sub eodem puncto incipiunt ab unaquaque
 parte vocare.  Qui modus taceatur
 prout dixi superius.

[9] Nota etiam quod, quando tales Intelligentie impelluntur ad opus bonum, requirunt odoriferas suffumigationes; ad malum, fetidas.  Hoc voluit Messallach in determinatione libri Hermetis De quindecim stellis. De hiis suffumigationibus dicitur ratione honoris vel vituperii. Unde queque Intelligentia ratione honoris requirit fumigationes odoriferas (secus est ratione influxus celi), et sic consimiliter dici potest de vestimentis diversis. Sed quare gaudent suffumigatione cum non habeant organa sensuum?  Causa fidelis potest esse quia, cum genus humanum seducere possint
 ut eis sacrificium faciat, ipse Intelligentie gaudent et libentius veniunt, quia hoc peccatum summe displicet Creatori.  Dicitur enim: Noli adorare deum alienum nec ei sacrificare. Set causa astronomica potest esse quoniam, ut Apollonarius ille sive Apollonius dicebat, tales Intelligentias non agere nisi mediante dispositione naturali [p. 3a] et influxu celesti.  Unde requirunt honores, loca et tempora proportionata eorum influxibus sub celis.  Et suffumigationes variantur secundum diversos influxus.  Set fetida suffumagatio videtur extranea, dimissa causa astronomica dicta et fideli.  Respondeo quoniam displicet eis pro honore eis
 quem cupiunt tribuatur.  Unde, facta suffumigatione mala, propter displicentiam fortius commoventur ad malefaciendum et libentius, quia primo constringuntur ut postea gravior pena imponatur exorcizatori,
 postquam displicet in malefaciendo suffumigatio, vult complacere ut strictor
 gravius puniatur.  Unde in opere malo ipso fiunt suffumigationes fetide; in bono vero, odorifere.

[10] Ad secundum dubium, cum dicitur quod unus est ita eque bene dispositus per omnia sicut alter ipsorum et unus percipiet
 apparencias et alter non, causa est quoniam, ut dicit Philosophus 2° De anima, sensibilia non percipiuntur nisi per similitudinem que apud eum vocatur ‘species’ obiectorum.  Et quanto res est propinquior, tanto causat angulum maiorem in sensu et similitudo obiecti representat obiectum maius.  Unde, quia tales Intelligentie sunt magis scientifice, sciunt enim nos fugere species obiectorum, quia aliquando maius aliquando minus obiectum representant.  Unde quantum ad obiectum visibile representabit speciem et similitudinem eius obiecti tanquam si obiectum esset sic coloratum et in tanta distantia, et ita Intelligentia figurat artificiosam
 aciem representando similitudinem obiecti, et per ipsum ita proprie oculum socii mei, quod non proprie meum, et licet hec species non representet obiectum in tanta distantia et sub tanto colore, per similitudinem et consuetudinem sensationis aliquorum obiectorum.  Et sic dices de auditu quod quandoque unus percipiet sonum, alter vero minime, quia conmovetur aer tunc cum tanto gradu naturaliter in te
, in me autem non, et sic taliter idem intelligitur.

[11] Ad tertium dicendum est quoniam virgines similitudinem portant et convenienciam habent cum ipsis, licet virginitas eis improprie attribuatur, quia non habet respectum corruptionis.  Cum virginitas sit quedam puritas, unde angeli
 puri dici debent nec virgines; sed propter similitudinem puritatis quam habent cum ipsis, citius virginibus apparent quam aliis.  Et etiam illud possunt melius pueri quam maiores.  Sed quare apparent magis de proximo non pollutis quam de proximo pollutis?  Causa est [p. 3b] quoniam non polluti <aut> de proximo polluti <sunt> causa secunda.  Ipsis displicet finis consecutus ex luxuria, quoniam fiunt generationes corporum et, secundum fidem, creationes animarum, quibus, si bene fuerint, gradus dignitatis ipsorum attribuitur.  Unde summa invidia nobis ab ipsis portatur
. Sed principale ex quo ipsi sunt puri summe displicet eis hic fetidus actus qui est contrarius virginitati et puritati, unde in magicis plurimum practicantes hunc fetidum actum refutant et precipiunt
 non committi.  Non sic est de aliis practicis, quia de eorum absentiis, non sunt sic detestande,
 quia puritas est maxime angelorum.
  Sed quare non ita bene spuriis apparerit sicut legitimis?  Dici potest prout dicitur de orriginali peccato, quia orriginaliter nascuntur cum tali peccato-- ita proportionabiliter dicam quoniam talis conceptus est
 in actu luxurie vitioso -- quod vitium detestatur virginitati filii et eius castitati.  Unde tanquam non puro neque bene virgini, ut sic dicam, eis Intelligentie tales non apparent.  Sed hoc in aliquibus experimur oppositum.

[12] Ad quartum de apparitione eorum in cristallis et aquis, causa est quoniam in aqua leviori modo possunt apparencias eorum facere propter
 perfectiorem reflexionem que fit in talibus corporibus magis quam in aere; et similiter in corporibus transparentibus bene tersis ut in calibe et ense, bene terso speculo, virginibus, quia levius possunt nobis apparere colores et aliter quam in corporibus magis
 raris; cum sic bene possint eorum apparentia facere in aere, sed levius in aquis et cum minori operatione, quia ipse in talibus apparentiis, quas naturaliter operantur, potest esse quod in cristallo libentius constringantur, quoniam, ut dicit Hermes in libello De quindecim stellis et quindecim lapidibus, cristallus
 proprietatem habet ad spiritus aereos.  Ut ibidem
 patet finis istorum quesitorum, et incidenter tactum est de hiis quasi transgrediendo viam, tamen quia in hoc multi mirantur, posui per modum, unde de prolongatione in hoc capitulo debeo excusari.

Capitulo <secundum>: de hiis que considerari
 debent circa predictos ordines quatuor principales
[1] <S>ol est candela huiusmodi stellarum tanquam principalior et atribuitur sibi tempus.  Ideo apud magicos maxime considerandus est sol et maxime circa Intelligentias orientis et die et [p. 4a] ante meridiem ascendente Ariete vel Leone.  Et quando petere volueris de factis regalibus, disponunt tunc pro ascendente Leonem.  Sed si pro dominis, aptant Arietem; et pro nobilibus, Sagittarium, Iove bene disposito die et hora eius, scilicet Iovis.  Et si pro tirampnis, tollunt Arietem hora et die Martis, Marte bene disposito ac Sole, et reputant melius quod Sol sit in signo ignis.  Hoc etiam nota quod ipsi etiam aptant Lunam tam de die quam de nocte; aptatur quidem de die pro Intelligentiis orientis et meridiei et debet esse crescens lumen et fortunata, in aliquo signorum igneorum recepta, et aplicata per aspectum benivolum ipsi Soli. Et ponunt Lunam supra terram, et in parte occidentis si querunt occidentales.  Si vero volunt septentrionales, ponunt ipsam <sub terra> et inveniunt diem et horam Lune et ponunt in horoscopo.  Et primam horam noctis reputant meliorem. 

[2] Hic etiam nota pro horoscopo quod accipitur diversis modis in diversis scientiis, quoniam in astrologia dicitur “Ariete aroscopo
 existente,” id est ascendente Ariete.  Secundo accipitur in ciromantia pro quodam signo manus quod appellatur “horoscopus.” Accipitur etiam in arte magica pro prima parte Cancri.  Et dicunt: “Fiat hoc existente in horoscopo,” id est in prima facie Cancri; Luna est domina Cancri nocturna, et Cancer est de principalibus signis celi.  Hoc etiam nota quod solent magici dicere: “Luna existente in corde septentrionis”; appellant enim cor septentrionis signum Cancri, maxime in prima facie eius.  Etiam quod primam horam noctis reputant meliorem conditionibus requisitis; quoniam tempus illud satis quietum est.  Et de isto quidem tempore tractat auctor specialiter in capitulo de ortu et occasu cronico; dicit
 cronicus ortus, id est temporalis, ortus dicitur temporalis quia est tempus mathematicorum.  Corrupta
 est littera illa, quoniam deberet dicere “magicorum” quia tempus illud est prima hora noctis et eodem tempore magici operantur.  Et forsan posset esse causa quia non est facta debita redditio culpe nec debita ad Deum recommissio, quia citius se manifestant.  Unde fideles christiani tali tempore laudes reddunt creatori et rogant ut hiis inmundis Intelligentiis Deus frenum inponat tam cito quam sol occidit et aer incipit tenebrosari.  Et fidelis debet orare pro aliis ut Deus ipse
 sua misericordia et pietate a talium insidiis Intelligentiarum etc.  Est finis capituli.

[p. 4b]

Capitulum tertium: de convenientia et disconvenientia Intelligentiarum

et diversorum influxuum quatuor signorum

[1] <S>icut quatuor sunt aspectus celestium -- consideratur trinus, sextilis, quartus et oppositus,
 quorum notitiam in introductorio habuisti—, ita consimiliter sub signis que sic seu taliter se aspiciunt principaliter sunt angelorum
 ordines.  Unde sub quolibet signo est unus angelorum
 ordo qui vocatur Altitudo.  Et sicut sunt duodecim signa, sic sunt duodecim Altitudines, sed illa quatuor signorum principalium, sic
 sunt altioris gradus.  Et Altitudines que sunt sub signis aspicientibus se quarto aspectu contrarie sunt occulto modo. Sed ille que sunt sub signis oppositis contraria sunt manifeste.  Et econtrario dicas de consistentibus sub signis aspicientibus se amicabili aspectu.  De hiis Altitudinibus patet a Salomone sic vocato De angelica
 fictione. 

[2] Nota etiam quod per adventum Solis ad ipsum, ita quelibet Altitudo angelorum
 sub illo vigoratur ad suas operationes et ad sua officia angelorum.
  Tunc operaturus aspectat adventum Solis ad signum illius Altitudinis, si officium dicte Altitudinis voluerit impetrare; et disponat Lunam in signo aspiciente Solem, aspectu trino vel sextili, ad hoc ut Intelligentie consistentes sub signo in quo est Luna auxilium et favorem tribuant Intelligentiis ac principi Altitudinis signi in quo est.
[3] Nota quod tres sunt Altitudines Intelligentiarum que habent eundem influxum, ut sunt tres orientales, tres occidentales, tres meridionales, alie vero tres septentrionales, quemadmodum triplicitas signorum.  Altitudines orientales potestatem habent cum Sol est in aliquo illorum signorum ab ortu Solis usque ad meridiem, maxime die et hora, tempora anni quod tempus est Solis, quia tempus illud orientale est proportionatum orientalibus signis. Meridionales vero et alie Altitudines potestatem habent tempore proportionato signis
 suis.

[4] Nota etiam quod hec Altitudines, scilicet occidentis et orientis, potestatem habent cum Luna crescit; quia orientales Intelligentie, ex quo placatores solum reputant Lunam crescere requiri pro sufficienti tempore, quia sufficit spiritibus bassis orientalibus, quorum aliqui sunt parvorum officiorum et quasi ignorantes quia non possunt nec sciunt nisi quasdam illusiones et res truffaticas quasdam.  Ideo sufficit Lunam
 crescere, tempus proportionatum.  Causa est, ut dicit Ptolomeus [p. 5a] in Quadripartito, tractatu primo capitulo octavo: Luna enim a primo cornu usque ad plenilunium calefacit; et a primo cornu usque ad primam quadraturam humectat; a plenilunio usque ad quadraturam desiccat; et a plenilunio usque ad combustionem infrigidat.  Quare cum luna sit corpus planete nobis
 magis propinquum et operationes eius manifeste nobis; ideo dum crescit, conveniens est spiritibus orientis; dum vero descrescit, conveniens est Intelligentiis frigidis influxus.

[5] Nota etiam quod consuetum est dici quidam: “quando Luna est in pari numero cum Sole”—vocant enim Lunam esse in pari numero cum Sole quando numerus dierum a combustione est par.  Set paritas et imparitas secundum
 hunc influxum celestem non immutant vel variant.  Sed voco Lunam esse in pari numero quando aspectu trino vel sextili aspicit Solem, aspectus non variando naturam. 

[6] Nota etiam quod non est mirabile tales Intelligentias continue sub talibus influxibus permanere, immo influunt et refluunt ad locum infimum qui est <in> parte orientis in habitabili terra, que nomen proprium non assumpsit et qualiter hec habuit taceo.  Ex hoc etiam infertur quod, postquam hii angeli
 sub talibus influxibus operantur, tunc cum aliquis natus venit ad lucem, princeps Altitudinis talis signi ascendentis tali nato disponit unum de subditis suis, maiorem vel minorem operandi virtutem habentem prout natus est maioris vel minoris conditionis, prout etiam nostra fides retinet et dicit quod unusquisque natus suum habet angelum
 adversantem.

Capitulum quartum: de causis ymaginum ac brevium et similium
[1] <S>apientes antiqui usi sunt diversis ymaginibus, aliquibus ad superandum alios, aliquibus ad amorem, etc. Ad superandum alios faciunt ymaginem considerando quando planeta dominus nativitatis sue vel interrogationis --cum talis planeta fortunatus-- elevatus fuerit super alium planetam, alteri infortunatum; tunc talis planeta elevatus influit radium suum in suo subiecto, vincente et subiiciente
 radium alterius planete supra elevato.  Et quia de isto opere istarum ymaginum et anulorum satis cadit dubium in intellectu hominum, non solum vulgarium, ymmo et scientificorum, dicunt enim [p. 5b] quod eis videtur absque causa procedere quoniam concitat
 anulus aliquis vel ymago aliqua dominum ad minorem vel equalem, et quod absque contactu vel visu talis dominus inclinabitur ad ipsum, aliquando per
 ipsius ymaginis debitam adproximationem effectus consequitur.  Et multa hec cadunt dubia et errores, ideo mihi parcat auditor si transgrediar aliquantulum.

[2] Notabis quod triplex est ymago sive anulus vel breve vel aliquid aliud ad hoc opus, quia quoddam est astronomicum, quoddam magicum, quoddam astronomicum et magicum simul.  Astronomicum opus est id quod fit in astronomica, materia bene disposita ad effectum quem queris sub certis constellationibus. Gratia exempli: Fit ymago ad maiora
 acquirendum ab aliquo prelato, ita quod ponitur dominus ascendentis nativitatis prelati vel significator in questione proposita coniunctus corporaliter vel ex trino aspectu vel sextili domino nativitatis servitoris vel significatori
 complexionis ipsius, et significator prelati perfecta commissione coniuncta eis.  Significationem significatoris
 servitoris in bono loco figure et alias conditiones requisitas hic non pono, sed pono pro exemplo; est nunc: sub tali influxu, hora et tempore subiectis significatis servitoris vel saltem hora eius, remotis aliis impedimentis, fit ymago cerea munda, virginea vel argentea pura vel anulus argenteus; tunc talis influxus talium stellarum sic situatus recipiatur a tali materia liquefacta, inclinat subiecta sua ad amorem et benivolentiam.

[3] Sed si queretur aliquis qualiter hec qualitas celorum relicta in tali materia inclinat; secundo, quare hec cera debebit esse munda et virgo; tertio, quare hec ymago inclinat magis prelatum quam alium virum.  Ad primum dico quod unumquodque creatum tempore sui ortus derelictam
 ex virtute regitiva Martis recipit in suis tenerrimis membris qualitatem virtualem celorum, maxime provenientem ex planeta predominante tunc, et inbibitur radicaliter in suis membris, et imminet sibi usque ad mortem. Influxus enim celorum multum forte est et recipitur in passo sic nove
 denudato a natura rei recipiende.  Unde si hec qualitas est proportionata et bona, inclinat ad bonum; et si
 est mala, inclinat ad malum. 

[4] Exemplum de viatore: Viator, cum ligneum flaschum novum invenerit, imponit primo res odoriferas ad hoc, ut qualitas odoralis figatur in ligno; et quia [p. 6a] flaschum est novum et depuratum ab alio odore forti, sic talis odor recipitur in principio flaschi fortius. Unde non est dubium philosopho quod talis celestis dispositio, que fixa est in membris nati, continue proportionaliter ipsum
 disponit, ut agens (quod egis) ipsam maiorem subtilitatem et proportionem habet in tali passo,
 quia dispositio passi facilitatur ad passionem.
   Et sic cum planeta fuerit infortunatus, disproportionatum radium ponit in tali subiecto.  Unde, quia in tali ymagine remansit influxus planete--quia fuit predominans in nativitate--est coniunctus amicabiliter et proportionaliter et modificatur
 ab influxu planete predominantis in nativitate servitoris; et hoc dico in tali ymagine vel anulo.  Unde si iste servitor secum portaverit talem ymaginem coram prelato et secum conversatus fuerit vel posuerit in loco prelati ipsam, maxime si tanget
 prelatus vel videat, talis enim qualitas celestis existens in cera multiplicatur et recipitur in complexione prelati, quia complexio prelati alteratur et modificatur a tali qualitate.  Unde talis prelatus inclinatur ad amorem talis, quia eius complexio, quantum ad qualitatem virtualem, permixta est et assimilata influxui celesti servitoris.

[5] Nota etiam quod ille qui facit ymaginem cum forti voluntate commovetur eius complexio et sanguis et spiritus eius, et multiplicatur ab extra per poros cutis et alia loca, et recipitur a tali materia sic permixta, et est plus determinata ad istum servitorem quam ad alium propter individuale medium sue complexionis, quod sic est in tali viro quod non in alio. Et sic solvitur tertium dubium.

[6]. Ex hoc infero correlarie quod si astrologus ad petitionem alicuius facere voluerit anulum vel ymaginem quod melius est quod ille ad cuius petitionem
 fit, liquefaciat anulum vel ymaginem cum forti confidentia ad hoc, ut particularis confidentia sue complexionis recipiatur in materia.  Et hoc potes solvere quare dicitur supra ymaginem: “Ego talis, filius talis, facio ymaginem pro tali persona, etc.,” quia propter fortem expressionem vocis homo intentius commovetur, et complexio eius fortiter alteratur, et eius qualitas fortis ad extra multiplicatur, et sic per consequens intensius recipitur talis qualitas in tali materia.  Et si ita fortiter coniurari posset tacendo ille qui facit ymaginem, ita bene eveniret effectus ymaginis sicut loquendo.  Secus est
 de ymaginibus magicis.  Ex predictis correlarie
 habes quod ymagines astronomice operantur per multiplicationem qualitatis [p. 6b] que in ipsis est et sic per adproximationem tactuum vel visuum vel alicuius alterius sensus.

[7]. Nota etiam quod isti diversi modi complexionum nominantur in creatis, et aliqui sunt satis fortes et aliqui debiles.  Unde fortes modo proportionum complexionum patiunt spirituum complexionem
 fortem in tali materia, ita quod multum apparerit
 eius virtus sicut patet per aliquos qui faciunt incantationem contra quartanam; qui quam cito curant cum quibusdam verbis, a modis vanis aliter curari poterit.

[8] Hoc patet experimento: Quando talis incantator propter fortem confidentiam movetur, eius complexio et spiritus et ipsius species representata in complexione infirmi representat qualitatem virtualiter contrariam ipsi melancolie talis extranee.  Et sicut inveniuntur qualitates similes fortes, ita inveniuntur in aliquibus create
 qualitates inimice
 et contrarie modis et proportionibus alicuius complexionis hominis.  Quod si unum ex talibus creatis oderit alium, et cum viderit ipsum, commovetur ad inimicitiam, solo aspectu vel cum tactu poterit inficere vel facere infirmari, quia ponet qualitatem virtualem in sua complexione, que est illi contraria, et ipsam disproportionabit.  Et sic non negarem quod propter fortem inimicitiam infirmaret
 illum.

[9] Ex quo infero quod vulgares non malo dicunt: “Quia viro infortunato vel inimico meo obviavi hoc mane, non erit mihi hodie bonum,”  quia illa qualitas inventa est
 de novo
 de mane, quia denudatus ab aliis qualitatibus hominum ut plurimum, et forsan fortunatorum et suorum amicorum, ideo bonum est obviare de mane in exitu domus fortunatis et amicis fortunatis.  Et ideo non miretur aliquis si unum experimentum mittitur
 ad effectum ab uno et non ab altro.  Et ideo magicus debet esse natus sub constellatione ad hoc, ut tales modos habeat complexio sua.  Et, per consequens, non debet aliquis mirari si unusquisque non poterit esse experimentator; et ideo de Virgilio non est forsan mirandum ac de eius scientia in magica arte quod
 sine dubio aliquis inventus est magis aut citius in facultate predicta.

[10] Ad secundum dubium dicendum est quod cera debet esse virgho, nova et munda; et sic de tali materia in qua tales influxus debent recipi.  Que non sit inbibita extraneis qualitatibus impedituris qualitatem celestem recipienda, et sic debet esse [p. 7a] cera virgha, nova et munda. Propter talem causam meliorem non est dubium.

[11] Nunc declaratur de altera parte divisionis, videlicet de ymaginibus, anulis, brevibus et sic de similibus in arte magica.  Et ex quo ista satis remota videntur a sensibus, quia hec fiunt per incantationes, excorcismam et Intelligentiarum talium constrictiones
. Aliquando autem constringitur,
 ut faciat quod vult operator
 pro effectu quem querit, et ymaginem constituit illius, et nomina Intelligentiarum conscribit in ea, et subfumigat, et honorem reddit, et benivole ac cordialiter invocat, nec ex virtute divina constringitur
; quare talis Intelligentia propter honorem et orationem
 sibi factam ad illud movetur impetrandum.  Et similiter loquor de brevi, quia cum eo karacteres alicuius spiritus conscribuntur, pro honore habent, et tunc commoventur executioni mandati.
  In isto concurrit confidentia fortis, et ideo muliercule effectus multos consequuntur, quia propter fortem confidentiam earum vim totam imponunt -- immo cum tanto appetitu quod multotiens commoventur ad planctum.
  Quare si Intelligentia constringitur ab eis per verbum Dei, efficatius redditur illud verbum, quia voluntas et non prolatio
 sola constringit
; sed voluntas principalius, et secundarium est sermonis prolatio, quia per sermonem manifestatur
 sibi verbum tremendum et voluntas invocantis; quia Intelligentie tales nesciunt, nisi per coniecturationes et sermones, que sunt in invocantium cordibus.  Et si per sacrificium et supplicationem rogatur, si cum intensa voluntate proceditur,
 non dubium quod citius mittitur
 ad effectum querentis intentio, quia, ut dicitur, sola voluntas dampnat et salvat, et maxime si executioni mandetur.

[13] Tertium est opus compositum ex magico et astronomico, quod
 magici maxime representant principale, quia Intelligentie tales maxime agunt, ducta dispositione in passis, ut dicebat Appollonius.  Tunc si aliquid ex predictis communicatur, primo remanet qualitas celestis inclinans ad illud quod queritur, et quia Intelligentie tales citius et facilius cum hac qualitate operantur, etiam quando cum aliquo exorcismate constringuntur, quam potissimum est, ut dicebat Messallach in glosa Hermetis in opere predicto: concurrit naturale, deinde spirituale, quod est oratio et suffumigium quod totum reddit
 et invocantis intentionem perfectam, etc.

[p. 7b]

Capitulum quintum: de Intelligentiis et causis locorum
[1] <E>x oppinione antiquorum colligitur quod sub planetis sunt Intelligentie constitute et secundum diversos influxus et diversas planetarum naturas, ita sunt eorum Intelligentie diversorum officiorum et similium operationum.  Unde sub planeta Saturni est Intelligentia que habet operari infirmitates melencolicas in anima, consumptionem corporis, prodimenta, turpitudines et deceptiones.  Sub Marte est Intelligentia que continet guerras, rixas et inimicitias.
  Sub Iove est Intelligentia que domesticabat omne bonum antiquis.  Unde antiquitus appellabatur Iuppiter pater deorum et ei pre aliis
 sacrificabant.  Et consimile dices de Intelligentia Veneris, que est causa amoris et deliciarum, et <de> Intelligentia Mercurii que est causa omnium subtilitatum industriarum et eloquentie, et sic de aliis Intelligentiis planetarum.

[2] Nec putes quod loquar de Intelligentiis appropriatis orbibus planetarum, sed loquor de Intelligentiis gratia divina privatis.  Ex quo infertur quod antiqui non
 adorabant corpora planetarum, sed adorabant Intelligentias predictas, que eis ferebant responsa, et ideo invenies in aliquibus libris magicis invocationes et orationes secundum septem planetas, id est secundum Intelligentias ipsorum.

[3] Nota etiam quod mihi incredibile est quod, sicut iste Intelligentie operantur sub celorum influxibus, ita Intelligentie ac angeli
 constituti et in gratia ordinati, ad comprimendum et reprimendum officia et operationes angelorum
 malorum agere possunt, et agunt sub predictis influxibus, quia levius persuadere possunt humano generi bene disposito.  Et hii angeli
 boni de ordine sunt qui vocantur Potestates, de quibus angelis
 bonis vult aliquis dicere quod operantur in Almadelo qui Salomoni imponitur, et duodecim ipsorum posuit Altitudines, prout sunt duodecim signa celi.  Unde operator attente inspicere debet ac specialiter operari secundum horas et experimenta adpropriata planetis.
[4] Gratia exempli: Amor in hoc proposito potest esse duplex, scilicet amor honestus, qui est inter bonos, et amor concupiscentie. Et primus attribuitur Iovi specialiter, secundus attribuitur ipsi Veneri.  Et licet uterque possit fieri in hora Solis vel Mercurii et etiam cum hora adpropriata, melius mittitur
 executioni quando debet disponere planetam dominum hore predicte in die adpropriata sibi, cum consistentia Lune in signo dicti planete, cum coniunctione benivola.  Quod autem hec tempora scita debeant considerari patet ab Aristotile in eius Magica [p. 8a] in fine capituli tertii, cum petiisset a spiritu, habuit in responso: “Cum tempus fuerit competens et locus aptus, tibi ad beneplacitum dabo responsum”.

[5] Tempus requiritur adpropriatum, ut dixi supra, debet esse serenum et clarum, et sic debet intelligi in omnibus experimentis.  Et causa est quia iste Intelligentie mere naturaliter operantur in ipsorum apparentiis; transmutant enim aerem cum luce et diversimoda adplicatione ipsius lucis, unde in aere faciunt nobis apparere diversos colores.  Unde si aer non esset luminosus nec mundus, tunc non haberent debitam lucem nec aerem mundum, ut possint melius apparere; tamen in aere pluvioso et ventoso cum maxima difficultate faciunt, quia ventus mutat aerem et spirituum figuras acceptas variat, quare difficulter tempore pluvioso; et aer non est mundus nec conformis nec luminosus, quare non possunt debitas apparentias facere cum facilitate, licet expertus sim quod etiam tempore pluvioso apparentias faciunt, sed non cum tanta facilitate.  Unde tempus debet esse appropriatum operi, clarum et serenum.

[6] Reperitur etiam locus in quo tempore debent convocari vel extra eorum experimenta commicti.  Qui
 locus debet esse secretus, quia ipsis displicet sic palam virtute divina constringi,
 et etiam commodius possunt nostros sensus movere non impeditos a representatione multorum sensibilium.  Et etiam causa est, quia invocans non cum tanta efficacia nec cum tanto intentu invocat, quia pluribus sensibus impeditur.  Et ipse Intelligentie, ne ab astantibus inculpentur nec cognoscantur ab ipsis et <ut> levius decipiant, nolunt sic manifeste apparere.  Unde Aristotiles loco allegato capitulo primo dicebat quod omnia que sunt in arte magica commictenda debent secrete teneri ante et post, quoniam minuit dignitates demonum qui eorum secreta divulgat.  Et alibi dicebat: secreta divulgata minuunt suas vires.  Locus enim debet esse mundus, quia ipsi spiritus sunt mundi et puri, quia angeli
 sunt nostri creatoris gratia solum privati.  Unde locus ad quem debent venire et experimenta fieri debet esse secretus, mundus, absconsus a gentibus ac quietus in nemoribus ac odoriferus, ut locus convenientiam habeat quantum potest cum puritate ipsorum; hoc maxime fieri potest si invocant ad bonum.  Sed si constringuntur [p. 8b] ad malum et ad dedecus eorum contribuendum debet constringi
 in loco fetido cum subfumigatione fetida, ut diximus superius auctoritate Massallach in glosa Hermetis.

[7] Nota quod in experimentis magnis et nobilibus ubi circuli fiunt, magistri harum artium preceperunt mulieres aliquas non introduci in circulo, ut maxime debeant aliquid operari, quoniam propter debilitatem nature ipsarum faciliter apparentiis credunt et propter earum immunditiam, quod totum detestatur spirituum puritati.

Capitulum sextum: de causis exorcismorum
, circulorum, karacterum, pentaculorum, suffumigationum et similium
[1] <O>perator huius artis debet esse sub constellatione productus, ut proprietatem habeat cum spiritibus, ut dictum est supra, et huiusmodi causa illic assignatur.  Debet esse etiam cum firma fide et perfectissima voluntate in magica arte.  Debet esse sagax et sapiens, ut spirituum cognoscat illusiones et eorum secreta retineat.  Debet habere perfecta astrologia et sub debitis punctis et horis, ut magicum faciat adpropriatum opus.  Debet esse animosus et constans ac perfectissime eloquentie et lingue mordacis.  Animosus, ut eorum terrores non timeat et animosa voluntate verbum divinum concipiat, et cum lingua mordaci et perfecta eloquentia verbum conceptum spiritibus manifestet quo percepto tremescant
 spiritus sic audaci et voluntario verbo.  Item sit catholicus, ut verbum reddatur efficatius, sit etiam mundus et vitio et turpiloquio privatus et castus, ut similitudinem portet cum puritate ipsorum spirituum.  Sit etiam balneatus et suffumigatus, ut dictum est in Clavicula Salomonis
. 

[2] Circuli quoque fiunt ad tutelam et custodiam invocantis et sociorum eius, ut spiritus non valeant eis adproximare.  Sed posset aliquis dubitare quare magis fit figura circularis ad hanc tutelam quam alia figura; secundo quid hec figura circularis, que est consignatio loci contra ipsos, habeat operari.

[3] Ad primum dicendum quod figura
 circularis in se principium ratione situs non habet, neque finem, que est proprietas primi motoris.  Que principium neque finem sibi consignat;hanc enim figuram voluit habere in mundo in mente sua creator optimus.  Et figura circularis est figurarum omnium capacissima, et locum minorem occupat solummodo. Exorcizanti [p. 9a] fuit perfecta figura ac comoda.

[4] Ad secundum dicendum est quod hec figura circularis dicitur et profertur verbum Dei. Ita aereas potestates et eis ponunt metam verbo divino.  Postea altissimi Dei nomina conscribuntur cum devotione intensa et benedicta suffumigatione; letaniis et psalmis et orationibus perfectis circulatum spatium benedicatur, quibus omnes terrentur potestates aeree, nec videantur
 adgredi locum predictum.  Quare exorcizator cum maxima devotione et contrito animo confessione perfecta circulum designat.  Karacteres sunt signa contributa creatis et aliqui reperiuntur boni et aliqui mali.  Karacteres boni fuerunt dati ab ipso Deo benedicto suis servitoribus dignis, ut regi Karolo contra hostes, etiam Moysi nomina et multis aliis pluribus qui mira operabantur in mundo. Karacteres vero mali sunt inventi
 ab ipsis spiritibus, et sunt signa ipsorum qui volunt ad eorum honorem operari a creaturis.  Qui karacteres, cum suffumigantur ac cum debito incausto
 et debita carta inscribuntur cum benivola oratione ad ipsos, pro honore recipiunt et exequi conantur quod breve tenet. Et econtrario si quis in mala carta, cum malo incausto,
 mala suffumigatione alicuius spiritus karacteres scribit, sed cum constrictione intensa, exorcizator eis imponit stimulum ac dedecus. 

[5] Nota etiam quod pentacula ad id inventa sunt ac data per virtutem divinam, in quibus conscripta sunt Dei altissima nomina et benignissima -- et conscripta a catholico scriptore cum devotione intensa, debitis orationibus et solempnitatibus, ut est alibi demonstratum.  Unde in perfecta devotione et perfecta tutela portatur et demonstretur spiritibus, solum memoratu divine potentie exorcizatione tresmescunt.

[6] Nota etiam quod tutela debetur esse magna ad has artes preparandas, cum suffumigationibus, balneis, cartis et invocationibus et similibus, quia suffumigationes quibus circulus debeat fumigari et cum quibus etiam suffumigatur exorcizator et socii eius, debent esse benedicte, consecrate catholico verbo cum debitis orationibus ac modis, consimiliter de balneo et carta; et hec omnia sunt ad exorcizatorum tutelam.  Sed suffumigationes que fiunt pro spirituum sacrificio non debent
 taliter excorcizari, quoniam essent
 plus ad fugam quam ad honorem ipsorum, ex quo sunt divinitus dedicate.   Sed ipsorum suffumigationes, carte et alia debent exorcizari in ipsorum nomine cum [p. 9b] benivolentia et oratione ad ipsos.

[7] Nota etiam quod in operationibus magicis que sunt per placationem et virtutem spirituum, debet fieri cum orationibus benivolis ad ipsos, nec cum constrictione virtute divina fiant, quia nullatenus exocizator consequeretur.  Hoc clarum est et non dubium.

[8] Nota etiam quod, si benivole aliquid a spiritibus voluerit exorcizator impetrare, taceat orationes divinas; sed pure ac caste, balneatus
 aque clarifontis vel fluvii non benedicte, coram ipsis curialiter debet apparare.

